
Hayât’ın geçen nüshasında Mehmed İzzet Bey bu çok mühim 

mevzû’a temâs ederek fikir hayâtımızdaki durgunluğun sebeblerini 

kendi nokta-i nazarına göre îzâh etdi. Hayât’ın elli üçüncü nüsha-

sında bir senelik ilim ve san’at hareketleri hakkında yazılan makâle-

lerin açıkca ifâde etdiği bu yoksulluğu kayd ve tesbît etdikden son-

ra, bunun sebeblerini arıyan arkadaşımız, mâddî ve iktisâdî şartlar-

dan ziyâde siyâsî âmillerin bunda müessir olduğunu, ve inkılâb 

dürleri gibi “siyâsî mefkûrelerin halkı heyecâna getirdiği ânlarda 

hakîkat veya güzellik taharrîsi için heveslerin zaîfladığını” söyle-

mekdedir. İzzet Beye nazaran iktisâdî âmillerin bu husûsdaki te’sîri 

o kadar fazla değildir: “Kolay ve refâhlı bir hayâtın fikrî ve bedîî 

faâliyet için elzem olduğunu iddiâ eylemek, bildiğimiz birçok 

misâllere nazaran, pek yanlış olur!” 

İctimâî hâdiseleri sâdece mâddî sebeblerle îzâh eden “târîhî 

                                                           
* Hayat Mecmuası, 56, 1927, ss. 1-2. Metnin basılı olduğu yer için bkz. Türki-

ye’de Bir Felsefe Gelen-ek-i Kurmaya Çalışmak: Feylesof Simalardan Seçme Metin-

ler, der. Recep Alpyağıl, İstanbul: İz Yayıncılık, 2010, ss. 606-8. 

mâddiyecilik” tarafdârlarından değilim. Hakîkî târîhciler, hîçbir 

zamân, ictimâî hâdiseleri bir tek ru’yet zâviyesinden görmek ve 

sâdece bir cins âmillerle îzâh etmek gibi dar bir telakkîye bağlan-

mazlar; binâen aleyh, bir vâkıayı îzâh ederken yalınız mâddî değil 

her cins ma’nevî âmilleri de hesâba katmak mecbûriyetindedirler. 

Fakat böyle olmakla berâber “târîhî materyalizm”i büsbütün redd 

ve inkâr etmek de kâbil değildir; meselâ ilk bakışda sarf-ı ma’nevî 

âmillerin mahsûlü add edilen ne kadar hâdiseler, “hattâ dînî hâdise-

ler”, “bedîî hâdiseler” vardır ki, iyi bir tahlîl netîcesinde birçok 

iktisâdî şartlara bağlı olduğu sarâhaten anlaşılır. İşte bu nokta-i 

nazardan, fikir hayâtımızdaki bugünki durgunluğun sebeblerini 

araşdırırken, muhtelif mâhiyetde âmiller arasında mâddî âmillere 

de mühim bir mevkı’ ayırmak lâzımdır kanâatindeyim.  

İzzet Beyin de işâret etdiği vechile, fıtraten belki biraz fazla 

nîkbîn bir adamım. Gâlibâ millî târîhimizin uzun asırları dolduran 

safhalariyle istînâs etmiş olmakdan mütevellid bir hisle, Türk mille-

tinin birtakım mechûl kudret menba’larına mâlik olduğuna dâimâ 

inandım ve inanıyorum; fakat bu “hissî i’tikâd” ve onun tevlîd etdiği 

“nîkbînlik”, hîçbir zamân “şe’niyet”i görmekden ve onu bütün acılı-

ğı ve açıklığı ile teşrîhden beni men’ etmemişdir sanıyorum. İşte 

bundan dolayıdır ki, bir tarafdan on beş yigirmi seneden berî mem-

leketin fikir seviyesinde bâriz bir terakkî olduğunu iddiâ etmekle 

berâber, diğer tarafdan bugünki ilim müesseselerimizin Avru-

pa’daki emsâline nazaran “kurûn-ı vustâî” denecek kadar ibtidâî 

olduğunu i’tirâfdan hîçbir zamân çekinmedim; Meşrûtiyet’in 

i’lânından bu güne kadar geçirdiğimiz inkılâbların vüs’at ve azame-

tini söylediğim sırada “zihniyet” i’tibâriyle daha “medrese” 

te’sîrinden kurtulamadığımızı ve softaların şarkdan kelime “kara 

kablı kitâb”ı yerine garbdan kelime “sarı kablı kitâb”ı ikâme ederek 

henûz “mukallidlik” devresinden çıkamadığımızı da ilâve etdim.  

İşte bu küçük fakat esâslı noktayı kayd ve tesbît etdikden son-

ra, fikir hayâtımızdaki şu müdhiş durgunluğun, kendi nokta-i naza-

rıma göre başlıca âmillerini kayd edeyim: Evvelâ, henûz bizde “asrî 

ilim” telakkîsi mevcûd olmadığı gibi, belki ictimâî tekâmül sevi-

yemizin bir netîcesi olarak, muayyen ilim ve san’at meslekleri de 

mevcûd değildir; tesâdüfün sevkıyle veya tasallüf sâikasiyle, yâhûd 

eski ta’bîr ile “tezyîn-i zât ve sıfât için” herhangi bir ilim şu’besine 

âid birkaç kitâb okuyan adam, muhîtimizde bugün pek a’lâ “müte-

hassıs, âlim” geçinebilir. “İlim” ile ma’lûmât” arasındaki farkı sâde-

ce “bilen” değil fakat hakîkî ma’nâsiyle “anlıyan” kaç adamımız 

vardır? Herhangi ilim şu’besine lakırdıyle değil hakîkaten hayâtını 

vakf etmiş kaç mütehassısa mâlikiz? Garbda aynı unvânları hâiz 

meslekdaşlarının karşısına çıkıb salâhıyetini teslîm etdirebilecek 

adamlarımızın yekûnu ne kadardır? Bu suâllerin cevâbı, cidden 

hüzn-âverdir. Lâkin i’tidâl ile düşünürsek, bunun başka türlü olma-

sına da imkân olmadığını teslîm eyleriz: Türkiye’deki bir tek dâru’l-

fünûn ve birkaç âlî müessese, daha dün denecek kadar yakın bir 

mâzîde kurulmuş olduğu gibi, hattâ bugün bile, dâru’l-fünûn mü-

derrisliği hâl ve istikbâli mü’men ve mukarrer bir meslek değildir. 

Kütübhâneler, müzeler, enstitüler, laboratuarlar gibi, ilim müesse-

selerimiz de gâyet mahdûd ve her dürlü i’tinâdan mahrûmdur. 

Esâsen “efkâr-ı umûmiye” de “fikir ve san’at” cereyânlarına henûz 

lâyık olduğu derecede kıymet vermemekdedir. Ma’nevî bir şerefi, 

mâddî bir fâidesi ya’nî umûmî hayâtda hakîkî bir yeri olmayan fikrî 

mesleklere sülûk edenler, büyük bir ekseriyet nazarında hattâ “gü-

lünç” görülmekdedir. Demek oluyor ki memleketde pek uzun sene-

lerden berî mevcûd olan mâddî ve ma’nevî şerâit, hakîkî ilim adam-

ları yetişmesini ve fikir cereyânlarının inkişâfını kolaylaşdıracak 

değil, bi’l-akis zorlaşdıracak mâhiyetdedir. Cumhûriyet idâresi, her 

dürlü tedbîrlere mürâcaatla, bu şerâiti serîan tebdîle çalışmak mec-

bûriyetinde bulunuyor. Sâniyen, geçenlerde bir musâhabemizde 

îzâha çalışdığımız gibi, “millî mefkûre” kuvvetlendikce, gençler 

arasında ilim ve ihtisâs hayâtına atılmak arzûları da çoğalacak, ve 

“asrî Türkiye”nin ilim ve ihtisâsa kıymet vermesi bu cereyânı bir 

kat daha cânlandıracakdır. Cihân Harbi’nden sonra bütün dünyâda 

iktisâdî vaz’iyetin ağırlaşması, her tarafda gördüğümüz “mâddiyet-

perestlik” cereyânlarının kuvvetlenmesinde şübhesiz âmil olmuş-

dur; binâen aleyh, İzzet Beyin, hayât şartlarının çok kolay ve kıy-

met hükümlerinin bugünkinden çok başka olduğu devirlerden 

misâller getirerek, iktisâdî âmillerin ehemmiyetini azaltmağa ça-

lışması hîç doğru değildir. Çok ağır fedâkârlığa vâbeste olan ilim 

meslekleri, gençleri celb için yalınız ma’nevî değil mâddî câzibeye 

de malik olmalıdır. Kurûn-ı vustâda “bir lokma ve bir hırka”ya 

kanâat eden âlimler bulunabilirdi; fakat bugün, huzûr ve refâha, 

çalışmak için lâzım gelen -mâddeten de oldukca bahâlı- vesâite 

mâlik olmayan bir adamdan müsmir bir iş beklenemez.  

İnkılâbların fikrî durgunluğa en büyük sebeb olabileceğini ta-

savvur etmiyorum. Fi’l-hakîka yüksek san’at inkılâbın müfîd olma-

dığını göstermek için büyük Fransız inkılâbı zamânındaki Fransız 

edebiyâtını misâl getirirler; lâkin, inkılâbların yüksek san’at eserleri 

üzerindeki bu te’sîrini bütün fikir cereyânlarına teşmîl etmek, doğ-

ru değildir zannındayım. Bi’l-hâssa bizim inkılâbımız gibi, şimdiye 

kadar yazılamıyan, düşünülemiyen birçok hayâtî mes’eleleri ortaya 

atan bir inkılâb kendi “fikriyâtcılar”ını yetişdirmeliydi. Bunların 

yetişmemesi inkılâbın neticesi değil, inkılâba takaddüm eden uzun 

zamânların, yukarıda îzâha çalışdığımız mâddî ve ma’nevî şerâit-i 

hayâtiyesinin eseridir. 

 


